Avgerð frá 26.04.2000, j. nr. 98S01-0029 
Evni: arbitraguinntøka, uppgerðarháttur fyri arbitragu-handil, valutahaldil, gjaldoyrahandil, frádráttur fyri tap í samband við arbitraguhandil
§ 25, § 34 og § 35 í skattalógini

 

· Samandráttur: Toll- og skattstovan hækkaði skattskyldugu inntøkuna hjá skattgjaldara (manninum) fyri árini 1987 - 1991 við tilsamans 4.099.802 kr. og skattgjaldara (konuni) við 98.491 kr. fyri 1990 í samband við keyp og sølu av arbitraguhandli. 

Skattgjaldarin kærdi avgerðina til landsskattanevndina (landsskattakærunevndina).

Í samband við arbitraguhandil eru tveir uppgerðarhættir alt eftir um talan er um privatpersón ella vinnuligt virksemi. 1) Uppgerð eftir lagurprincippinum, har íroknað vinning/ tap eru opnir postar, tvs. handlar sum ikki eru heilt lidnir ella 2) Uppgerð eftir realisatiónsprincippinum, har bert staðfestur vinningur og staðfest tap, tvs. avsluttaðir handlar, verður íroknað uppgerðina (eisini nevnt kontantprincippið).

Líkningarráðið hevði staðfest, at uppgerð eftir lagurprincippinum kunnu bert nýtast av vinnuvirkjum, meðan uppgerð eftir realisatiónsprincippinum bert skulu nýast av privatpersónum. Er talan um vinnu er heimild at draga frá hall sambært § 35 í skattalógini, er talan um frítíðarítriv verður málið viðgjørt eftir § 25 í skattalógini, og vinningur er tá skattskyldugur, meðan hal ikki kann dragast frá.

Landsskattakærunevndin staðfesti avgerðina hjá Líkningarráð Føroya, at arbitraguhandlar av slíkum slag sum hesir skattliga verða viðgjørdir eftir § 25, nr. 5 í skattalógini, sum førir við sær, at nettoinntøka verður skattað eftir realisatiónsprinsippinum, meðan nettotap ikki hevur rætt til frádrátt. Eisini tekur Landsskattakærunevndin undir við grundgevingini hjá T&S, at kærarin ikki er vinnurekandi við valutahandli, og at handlarnir ikki hava samband við annað vinnuligt virksemi, tí kærarin heldur ikki er vinnurekandi í øðrum sambandi, men løntakari í føstum starvi.

Landsskattakærunevndin hevur eisini lagt dent á, at tað framgongur av innlatnu sjálvuppgávunum fyri 1987-1991, at kærarin sjálvur ikki tykist at hava mett arbitraguvirksemi sum vinnuligt m.a. við ikki at hava latið roknskap inn ella goymt skjølprógv fyri útreiðslum í samband við arbitraguvirksemi.

Málslýsing:
Málið snýr seg um hækking í skattskyldugu inntøkuni hjá kæraranum, sum tá búði í Tórshavn

Fyri árið 1987:
Broytt inntøkuna frá kr. 1.474.217 til 1.574.217 vegna restandi skjalprógv fyri útreiðslur til ferðing, hotel v.m. (skjal 16) - hækkan uppá kr. 100.000.

Fyri árið 1988:
Broytt inntøkuna frá kr. 3.577.196 til 3.868.446 vegna restandi skjalprógv fyri útreiðslur til ferðing, hotel v.m. (skjal 17), hækkan uppá kr. 291.250.

Fyri árið 1989:
Broytt inntøkuna frá kr. 496.602 til 2.191.983, hækkan við kr. 1.695.381 vegna arbitraguinntøku.

Fyri árið 1990:
Broytt inntøkuna frá kr. 488.215 til 1.330.235, hækkan við kr. 842.020 vegna arbitraguinntøku.

Fyri árið 1991:
Broytt inntøkuna frá kr. 606.215 til 1.773.366, hækkan við kr. 1.171.151 vegna arbitraguinntøku.

(Hækkan íalt við kr. 4.099.802 )

og hækking í skattskyldugu inntøkuni hjá kæraranum (konuni).

Fyri árið 1990:
Broytt inntøkuna frá kr. 282.376 til 380.867, hækkan við kr. 98.491 í samband við, at kærararnir í nevnda tíðarskeiði hava havt arbitraguinntøku.

Arbitraguhandil er keyp og søla av valuta og vinningur ella tap er kursmunurin.
Tá vinningur í samband við arbitragu skal gerast upp, kunnu tveir ymiskir uppgerðarháttir verða nýttir, alt eftir um tað er ein privatpersónur, sum handlar við arbitragu, ella tað er eitt vinnuvirki, sum í samband við tað vinnuliga virksemið eisini handlar við arbitragu.

1. Uppgerð eftir lagurprincippinum, har íroknað vinning/tap eru opnir postar, tvs. handlar, sum ikki eru heilt lidnir. 

2. Uppgerð eftir realisatiónsprincippinum, har bert staðfestur vinningur og staðfest tap, tvs. avsluttaðir handlar, verður íroknað uppgerðina. (eisini nevnt kontantprincippið). 

Arbitraguhandil var í 1987 eitt nýtt fyribrigdi í Føroyum. Fyrstu ferð, ið mál stakk seg upp um arbitragu, var í august 1988, tá ið advokatur/grannskoðari setti fram fyrispurning til Líkningarráðið, um arbitraguhandil verður javnmettur við ein og hvørja aðra vinnu, og tí eisini skattliga verður at meta sum vinnuligur rakstur, og um hvør uppgerðarháttur skuldi nýtast.

Við skrivi dagfest 7. oktober 1988 var svarað, at Líkningarráðið á fundi sama dag hevði samtykt at svara, "at fyrispurningur um arbitrage er at rokna sum vinna má viðgerast konkret. Annars kann generelt viðmerkjast, at er persónur í fullari vinnu, verður arbitrage efter ráðsins metan at rokna sum frítíðarítriv og skal verða viðgjørt eftir § 25, 4. stk. í skattalógini. Vinningur verður sostatt skattskyldugur, men tapið kann ikki dragast frá".

Líkningarráðið staðfestir, at uppgerð eftir lagurprincippinum kunnu bert vinnuvirki nýta.

Privatir persónar skulu nýta uppgerð eftir realisatiónsprincippinum, meðan vinnuvirki kunnu velja millum uppgerðarháttirnar.

Innihaldið í kærunum er spurningurin, um arbitraguhandil hjá privatum persónum skal verða gjørdur upp eftir lagurprincippinum, tað er, at óavgreiddir handlar við árslok verða tiknir við í skattauppgerðina, ella eftir kontantprincippinum, sum er, at bert avsluttaðir handlar verða tiknir við, og uppgerðin sostatt er endalig fyri hvørt árið.

Hetta hongur saman við spurninginum, um talan er um vinnu ella ítriv. Er talan um vinnu, er heimild at draga frá hall sambært § 35 í skattalógini. Er talan um frítíðarítriv, verður málið viðgjørt eftir § 25 í skattalógini. Vinningur er tá skattskyldugur, meðan hall ikki kann dragast frá.

Kærarin greiðir frá, at orsøkin til munin millum tað tal, P/F Sjóvinnubankin uppgevur sum vunnið í 1989, og tað tal, konan uppgevur á sjálvuppgávuni er, at P/F Sjóvinnubankin uppgevur talið út frá avsluttaðum handlum, meðan hann ger upp pr. 31.12. og tekur við opnar postar. (lagurprincippið). Sama hjá sær sjálvum. Orsøkin til kærurnar fyri 1988 og 1989 er m.a., at Líkningarráð Føroya frá Sjóvinnubankanum hevur fingið yvirlit yvir valutaterminskonti hjá kærarunum og hevur broytt álíkningina samsvarandi handlunum.

Líkningarráð Føroya hevur hækkað inntøkurnar hjá kærarunum samsvarandi omanfyristandandi og hevur sýtt kærarunum frádrátt sum vinnurekandi.

Kærarin ger galdandi:
Advokatur hevur í skrivum dagfest 21.2.1994 og 13.7.1997 kært avgerðirnar hjá Líkningarráðið Føroya tann 13.06.1989 (fyri 1987), 16.12.1991 (fyri 1988), 05.05.1992 (1989-1990), 18.11.1993 (fyri 1992), 16.06.97 (fyri 1991) um, at broyting skal gerast í sjálvuppgávunum hjá skattgjaldaranum fyri árini 1987, 1988, 1989 og 1990 við íalt kr. 4.441.298,13 (sí 1-5 í málslýsingini).

Orsøkin til hækkingarnar er, at skattavaldið ikki vil ganga við til, at kærarin í ársuppgerðum sínum í samband við keyp og sølu av valuta tekur við teir terminshandlar, sum ikki eru loknir pr. 31.12. í uppgerðarárinum, á yrkismáli nevnt "opnir postar" (lagurprincippið).

Í stuttum vil hetta siga, at skattavaldið kann góðkenna, at tú rindar skatt av teimum handlum, sum tú hevur avsluttað í árinum, meðan teir handlar, sum hanga pr. 31.12. í uppgerðarárinum, ikki kunnu takast uppí uppgerð tína, tað verið seg um teir eru negativir ella positivir.

Grundgevingarnar fyri kæruni eru tvinnar:
at kærarin við beinleiðis fyrispurningi til skattavaldið fekk tað svar, at hann í samband við 
valutahandil kundi nýta lagurprincippið, og
at tá talan var um vinnuligt virksemi, so hevur hann rætt til at nýta lagurprincippið

Um kæraran er at siga, at hann er tann, sum helst byrjaði við miðvísum arbitraguvirksemi í Føroyum í 1986, tá hann situr sum roknskaparstjóri á fyritøku.

Í samband við at roknskapurin hjá fyritøkuni skuldi gerast upp, setir kærarin seg í samband við Líkningarráðið og spyr, um nýtast skal lagur- ella kontantprincippið. Á fundi við Líkningaráðið í februar 1987 (jan. 1988?) fær hann tað svar, at nýtast kann lagurprinsippið eisini fyri hansara egna viðkomandi, og at ikki var nøkur praksis at vísa til, tí handil við fremmandum gjaldoyra var ókent fyribrigdi í Føroyum tá.

Við støði í hesum svari skipar kærarin handil sín við fremmandum gjaldoyra.

Hevði svarið verið øðrvísi, so bar væl til hjá kæraranum at avslutta handlar pr. ultimo december, soleiðis at staðfest var vinningur ella hall fyri opnar postar, og so var ikki meira at tala um hetta.

Kærarin hevur havt millum 150 og 300 handlar um árið og innrættað seg eftir svarinum frá Líkningarráðnum. Skattamyndugleikin kann ikki 5 ár seinni kolldøma tilfarið og taka aðra støðu, sum reint faktiskt koyrir kæraran á húsagang.

Kærarin hevur nýtt nógva tíð uppá virksemi sítt og bundið nógv av peningi í virksemið.

Kært er eisini um, at broyting skal gerast í sjálvuppgávuni hjá skattgjaldaranum (konuni) fyri árið 1990, frá kr. 282.376 til 380.867, ein hækkan uppá kr. 98.491, við somu sjónarmiðum sum fyri medkæraran.

Kærarin ger galdandi, at talan er um vinnuligt virksemi, og at lagurprincippið skal nýtast, og at álíkningarnar skulu broytast samsvarandi.

Toll- og Skattstovan ger galdandi:
Fyrst ein rættleiðing viðv. kæruna um álíkningarnar fyri árini 1987 og 1988.

Arbitraguinntøkurnar eru ikki broyttar. Broytingarnar skyldast, at líkningarnevndin ikki kundi góðtaka ymsar útreiðslur, kærarin hevði í sjálvuppgávuni fyri hesi árini, sambært skrivi frá líkningarnevndini tann 16.12.91.

Toll- og Skattstova Føroya førir fram, at fundurin við umboð fyri Fiskasøluna var í februar (jan.) 1988 og ikki í 1987. Eisini er 1987 helst fyrsta ári skipaður handil var av slíkum slagi, so uppgerðir hava ikki verið gjørdar fyrr enn í 1988.

Ráðið hevur tikið støðu til spurningin um, hvussu arbitraguhandil skal viðgerast við skrivi dagfest 7. oktober 1988: "at fyrispurningur um arbitrage er at rokna sum vinna má viðgerast konkret. Annars kann generelt viðmerkjast, at er persónur í fullari vinnu, verður arbitrage efter ráðsins metan at rokna sum frítíðarítriv og skal verða viðgjørt eftir § 25, 4. stk. í skattalógini. Vinningur verður sostatt skattskyldugur, men tapið kann ikki dragast frá".

Toll- og Skattstovan hevur spurt stjóran, um hann á fundi í januar 1988 hevur váttað, at kærarin kann nýta lagurprincippið, men stjórin sigur, at hetta er ikki rætt. Grannskoðarin minnist ikki hetta, men hevur hann luttikið á fundi, hevur tað verið sum umboð fyri fyritøkuna.

Toll- og Skattstovan ger galdandi, at kærarin hevur ikki rætt til at nýta lagurprincippið, av tí at hann er ikki vinnurekandi. Tað er áskoðan hjá Toll- og Skattstovuni, at valutaterminsforrætn- ingar verða skattliga mettar í samanhang við tað arrangement, sum terminsforrætningin dekkar, um forrætningin er inngingin til at avdekka eina valutakursrisiko, tvs. sum kurstrygging í samband við vinnuligt virksemi annars. Somuleiðis hevur dentur serliga verið lagdur á, um terminskontraktin er inngingin fyri at avdekka eina vinnuliga valutakursrisiko út frá eini heildarmeting. Hetta hevur ikki verið mett at verið tilfeldi í hesum máli.

Samanumtikið ger skattavaldið galdandi, at kærararnir sum privatpersónar ikki lúka treytirnar fyri, at útreiðslurnar kunnu trekkjast frá sambært § 35 í skattalógini. Sostatt verður málið at viðgera eftir § 25 og 34 e.c. í skattalógini, av tí at talan er um ítriv hjá kærarunum, bæði eru í fullum størvum og hava ikki nakað vinnuvirki umframt.

Avgerðirnar verða fasthildnar. Tær eru í tráð við galdanda reglur, og víst verður til m.a. aðrar avgerðir, (lsk. nr. 2/94 og lsk.nr. 50/95).

Landsskattakærunevndin hevur fingið ummæli í málinum frá Líkningarráð Føroya, sum við somu grundgeving sum umsitingin mælir til at staðfesta avgerðirnar viðvíkjandi teimum gjørdu álíkningunum. Advokaturin hjá kærarunum hevur gjørt viðmerkingar til ummælini.

Viðmerkingar frá Landsskattakærunevndini og avgerð:
Málið snýr seg um, um kærararnir í samband við arbitraguhandil kunnu draga frá tap vegna keyp av fremmandum gjaldoyra, sokallaður arbitraguhandil, og uppgerðarháttin fyri arbitraguinntøku.

Í 1987 var arbitraguhandil eitt nýtt fyribrigdi í Føroyum. Fyrstu ferð, ið mál stakk seg upp um arbitragu, var í august 1988, og Líkningarráðið hevur tí við skrivi dagfest 7. oktober 1988 samtykt at svara, "at fyrispurningur um arbitrage er at rokna sum vinna má viðgerast konkret. Annars kann generelt viðmerkjast, at er persónur í fullari vinnu, verður arbitrage eftir ráðsins metan at rokna sum frítíðarítriv og skal verða viðgjørt eftir § 25, 4. stk. í skattalógini. Vinningur verður sostatt skattskyldugur, men tapið kann ikki dragast frá".

Líkningarráðið staðfestir eisini, at uppgerð eftir lagurprincippinum kunnu bert vinnuvirki nýta.

Privatpersónar skulu nýta uppgerð eftir realisatiónsprincippinum, meðan vinnuvirki kunnu velja millum uppgerðarháttirnar.

Kærararnir, maðurin og konan, hava lagt dent á, at teir frá Líkningarráðnum hava fingið loyvi til at nýta lagurprincippið. Prógv fyri hesum sæst ikki at vera í málinum, og svarið er ikki í tráð við skrivliga tilfarið frá Líkningarráðnum.

Fyri at kærararnir kunnu nýta lagurprincippið krevst, at kærararnir eru vinnurekandi. Kærararnir eru báðir løntakarar í føstum størvum, ávikavist sum roknskaparstjóri og flogterna. Valutaterminshandlarnir síggjast ikki at hava verðið framdir fyri at byrgja upp fyri øðrum valutavanda í samband við vinnuvirki. Ikki framgongur hvussu virkið er rikið ella hevur virkað útattil, uttan sambandið við peningastovn, ið vísir, at keyp/søla er gjørd við peningi á konto, og keyp/søla er gjørd gjøgnum peningastovn.

Tað verður mett, at endamálið var at umplacera kapitalin, soleiðis at avkastið vaks. Hetta er eyðkenni fyri kapitalrøkt. Sostatt verður málið at viðgerast eftir § 25 og 34 e.c. í skattalógini.

Vinningur er tá skattskyldugur, meðan hall ikki kann dragast frá.

Landsskattakærunevndin staðfestir avgerðina hjá Líkningarráð Føroya, at arbitraguhandlar av slíkum slag sum hesir skattliga verða viðgjørdir eftir § 25, nr. 5 í skattalógini, sum førir við sær, at nettoinntøka verður skattað eftir realisatiónsprinsippinum, meðan nettotap ikki hevur rætt til frádrátt. Eisini tekur Landsskattakærunevndin undir við grundgevingini hjá T&S, at kærarin ikki er vinnurekandi við valutahandli, og at handlarnir ikki hava samband við annað vinnuligt virksemi, tí kærarin heldur ikki er vinnurekandi í øðrum sambandi, men løntakari í føstum starvi.

Landsskattakærunevndin hevur eisini lagt dent á, at tað framgongur av innlatnu sjálvuppgávunum fyri 1987-1991, at kærarin sjálvur ikki tykist at hava mett arbitraguvirksemi sum vinnuligt m.a. við ikki at hava latið roknskap inn ella goymt skjølprógv fyri útreiðslum í samband við arbitraguvirksemi.

Hendan avgerð hjá Landsskattakærunevndini kann leggjast fyri Føroya Rætt, men skal hetta verða gjørt innan 3 mánaðar frá hesi fráboðan.

